
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2015 ԹՎԱԿԱՆԻ
ՆՈՅԵՄԲԵՐԻ 05-Ի N 1284-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
Համաձայն ՀՀ կառավարության 05.11.2015թ. թիվ 1284-Ա որոշման՝ ՀՀ Վայոց ձորի մարզ, քաղաք Եղեգնաձոր, Վ. Գևորգյան փողոց 1/2 հասցեում գտնվող շենքի 1-ին հարկից 54.8 քառ. մետր մակերեսով տարածքը 5 տարի ժամկետով անհատույց օգտագործման իրավունքով տրամադրվել է «Հայկական կարմիր խաչի ընկերություն» հասարակական կազմակերպությանը (այսուհետ` Կազմակերպություն)` իր կողմից ներկայացված ծրագրով նախատեսված աշխատանքների իրականացման նպատակով:
	Կազմակերպության հետ կնքված ոչ բնակելի տարածքի անհատույց օգտագործման պայմանագրի ժամկետը լրացել էր դեռևս 2020 թվականին և հիմք ընդունելով ՀՀ քաղաքացիական օրենսգրքի 685-րդ հոդվածի և 624-րդ հոդվածի 2-րդ մասը՝ «Եթե պայմանագրի ժամկետի ավարտից հետո վարձակալը, վարձատուի առարկությունների բացակայությամբ, շարունակում է օգտվել գույքից, պայմանագիրը ճանաչվում է վերսկսված` նույն պայմաններով անորոշ ժամկետով», Կազմակերպությունը զբաղեցրել է տարածքը նշված պայմաններով:
[bookmark: _GoBack]2023 թվականի մայիսի 12-ի թիվ 345 գրությամբ ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտե (այսուհետ՝ Կոմիտե) է դիմել Կազմակերպությունը՝ վերջինիս հետ կնքված ոչ բնակելի տարածքի անհատույց օգտագործման պայմանագրի ժամկետը երկարաձգելու խնդրանքով՝ ներկայացնելով ՀՀ կառավարության 21.04.2023թ. թիվ 595-Ն որոշմամբ հաստատված N 3 հավելվածի պահանջներին համապատասխան գործարար ծրագիրն ու ոլորտը համակարգող պետական մարմնի դրական կարծիքը:
Կազմակերպության կողմից ներկայացված ծրագրի նպատակն է ապահովել ոչ ֆորմալ կրթության հասանելիությունը Վայոց ձորի մարզի Եղեգնաձոր համայնքում կրթական հաստատություններ հաճախող երեխաների համար՝ ստեղծելով նրանց համար հնարավորություն՝ զարգանալ և կրթության մեջ հաջողակ լինել:
Հիմք ընդունելով վերոգրյալը՝ Կոմիտեի կողմից մշակվել է «Հայաստանի Հանրապետության կառավարության 2015 թվականի նոյեմբերի 05-ի N 1284-Ա որոշման մեջ  փոփոխություններ կատարելու մասին» ՀՀ կառավարության որոշման նախագիծը, որով առաջարկվում է Կազմակերպության հետ 2015 թվականի դեկտեմբերի 25-ին կնքված ոչ բնակելի տարածքի անհատույց օգտագործման թիվ 189/0015 պայմանագրի ժամկետը երկարաձգել 2 տարով՝ հաշվարկված 2023 թվականից:
«Հայաստանի Հանրապետության կառավարության 2015 թվականի նոյեմբերի 05-ի N 1284-Ա որոշման մեջ  փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախսերի և եկամուտների ավելացում կամ նվազեցում չի նախատեսվում:
«Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ». Որոշման նախագիծը բխում է Կառավարության 2021-2026թթ. ծրագրի 4.3 կետով սահմանված Կրթության ոլորտի զարգացմանը միտված դրույթներից, մասնավորապես՝  գերակա խնդիր է կրթության և գիտության զարգացումը, որի շնորհիվ միայն հնարավոր է հասնել կայուն ու ներառական զարգացման ու համընդհանուր բարեկեցության: Մարդկանց գիտելիքների և հմտությունների ուղղությամբ ներդրումները երկրի զարգացման գրավականն են: Կրթության ոլորտում նախատեսվող աշխատանքները միտված են լինելու քաղաքակիրթ, ստեղծագործ, նախաձեռնող, կարողունակ, մրցունակ և ապագան իր սեփական երկրում պատկերացնող քաղաքացու ձևավորմանը:






